
 

 

Teâđ ouddpeâmmast puärrsid da huõlteeʹjid 

 

Šiõǥǥ puärraz leʹbe huõlteei! 

Leäʹp noorrâm tuʹnne teâđaid ouddpeâmm miârktõõzzâst päärnže, ouddpeâmm tåimmam-maallâst da 

riâššmõõžžâst di ouddpeâmm alttummšest. Looppâst lij vuäʹnkõs õʹhtteǩeässmõš ouddpeâmmast vuäʹpsteei 

laaʹjjin da äʹššǩiiʹrjin. 

Mättʼtõshalltõs lij raajjâm tän teâttpaʹǩaat õhttsažtuâjast mättʼtõs- da kulttuurministeria, sosiaal- da 

tiõrvâsvuõttministeria di Tiõrvâsvuõđ da pueʹrrvââjjam stroiʹttlin. 

 

Päärnast lij vuõiggâdvuõtt ouddpiõmmu 

Ouddpeâmm lij 0–6-ekksaid päärnaid taʹrjjeem plaanlaž da täävtõõzzlaž tåimmʼmõš. Ouddpeâmm lij päärna 

vuõiggâdvuõtt da tõn vääžnmõs tuâjjan lij tuõrvvâd päärna šõddmõõžž, ouddnummuž, mättjummuž da 

pueʹrrjieʹllem õhttsažtuâjast puärrsivuiʹm. Huõlteeʹjin lij vuõss-sâjjsaž vasttõs päärnai šõddummšest, da 

ouddpeâmm oudd tueʹrj tän šõddeemtuõjju. 

Ouddpeâmm lij pieʹǩǩ lääʹdd škooultõsriâžldõõǥǥ. Ouddpeâmm tuâjjan lij viikkâd ooudâs päärna čõõđ 

äiggsaž mättjummuž di škooultõsnallšem tääʹssäärv čõõđ viikkmõõžž. Ouddpeâmm tuʹtǩǩeet jiânnai da tõn 

leät oođuum aktiivlânji tuʹtǩǩeemtiõttu vuâđđõõveeʹl. Tuʹtǩǩummuž põʹhtte õlmmsa, što ouddpeâmmast liâ 

jiânnai miõttlõs vaaiktõõzz päärnže di suåvlaž vaaiktõõzz õhttsažkådda. Ouddpeâmmläkka vuâđđõõveeʹl 

mainstet ânnʼjõžääiʹj ouddpeâmmast peiʹvvhååid sâjja. 

Ouddpeâmm on inklusiivlaž, mii miârkat tõn, što juâkksaž päärnaž vuäǯǯ vuässõõttâd tåimmʼmõʹšše jiijjâs 

vueʹlǧǧemsõõʹjin. Ouddpeâmmast ââʹnet huõl tõʹst, što päärnaž tåbdd, što son kooll jiijjâs jouʹǩǩe, nuʹt mâta 

son lij di joouk vuäzzliʹžžen. Smeʹllkââʹtteeʹl päärna da uuʹdeeʹl suʹnne vueiʹtlvažvuõđid oʹnnstummuž 

tobdlmid tueʹrjet päärna miõttlõs monkaart ouddnummuž. 

Ouddpeâmm mättjemfiʹttjõs vuâđđââvv jorddmõʹšše, što päärna mättje õõutsââʹjest jeeʹres oummuivuiʹm da 

pirrõõzzin. Jouʹǩǩe kuullmõš da taaurõõžž liâ päärnže vääžnai. Vuässadvuõđ, õõutverddsažvuõđ, tääʹssäärv 

da õhttsallašvuõđ vuâđđjurddi vuäʹpste ouddpeâmmast tueʹjjeem tuâj. Täi vuâđđjurddji mieʹldd juõʹǩǩ päärna 

jorddmõõžžid, vuäinlmid da jurddjid kuʹvddlet da päärnain lij vueiʹtlvažvuõtt vaaikted jiijjâs aʹrǧǧe õhttneei 

aaʹššid. Ouddpeâmmast uuʹdet äärv õhttsažkååʹdd da pirrõõzz kulttuursaž, ǩiõllʼlaž da ǩiõččmõšnallšem 

määŋghämmsažvuõđ. Ouddpeâmm on ååskvažnalla, ǩiõččmõšnalla da peällõkpoliittlažnalla jiõččnaž 

tåimmʼmõš. 

Päärna ǩiõl ouddnummuž da ouddpeâmm mättʼtemǩiõl mättjummuž tueʹrjet ouddpeâmmast määŋgbeällsânji. 

Kueiʹt- da määŋgǩiõllsa päärna vueiʹtte mainsted da ââʹnned jiijjâs jieʹnnǩiõl ouddpeâmmast, da seämma 

poodd sij mättʼtâʹtte ouddpeâmm mättʼtemǩiõl. 

Ouddpeâmm riâžžât lääʹddǩiõʹlle, ruõccǩiõʹlle da sääʹmǩiõʹlle. Ouddpeâmm vueiʹtet riâžžât še romanǩiõlin, 

da sieʹvvemǩiõl taarbšeei päärnže riâžžât ouddpeâmm sieʹvvemǩiõlin. Lââʹssen kåʹdd leʹbe privatt 

ouddpeâmm vuäitt taʹrjjeed kueiʹtǩiõllsaž ouddpeâmm leʹbe ǩiõll-laauǥ. 

Ouddpeâmmast tåimmʼmõõžž kõskkpääiʹǩest lij päärnaž: päärna taarb, raavâsvuõđ da suʹnne miõllsaž hååm. 

Ouddpeâmmast tuâjjlažkåʹdd veekk ooudâs päärna miõlǩeässmõõžž mättjummša da oudd mättjummša 

suåvlaž õudldõõzzid. Ouddpeâmm tuâjjlažkåʹdd rääjj õõutsââʹjest päärnaivuiʹm pirrõõzz, koʹst päärna vueiʹtte 



tåimmad vuässliʹžžen da aktiivlaž tåimmjen. Päärna di päärnai puärraz da huõlteei vääʹldet mieʹldd 

tåimmʼmõõžž plaanummša, čõõđ viikkmõʹšše da ärvvtõõllmõʹšše päärnaid da puärrsid suåvlaž naaʹlin. 

Ouddpeâmm tåimmʼmõš vuâđđââvv siõrrmõʹšše, da siõrrmõõžžin lij miârkteei rool päärnai pueʹrrjieʹllem, 

mättjummuž da vuârrvaaiktõõzz ooudâsviikkmõõžžâst. Ouddpeâmmast päärna harjtâʹlle jooukâst 

tåimmʼmõõžž õõutsââʹjest taaurõõžživuiʹm da äärvast âânnmõõžž nuuʹbbeez ool. Jooukâst tåimmam poodd 

päärna vuäǯǯa tobdlmid jooukâst åårrmõõžžâst di harjjtâʹlle pueʹrr naaʹlid da tääidaid, mäʹhtt nuuʹbbivuiʹm 

tååimat da måkam õhttsaž vuâkkõõzzid jooukâst jääʹǩǩtet. Ouddpeâmmast cõõggât ǩeeuʹsummuž 

mättʼtõõđeeʹl täid vääžnai sosiaalʼlaž tääidaid. Ǩeeuʹsummuž cõggmõõžžâst doomivuiʹm tueʹjjeem 

õhttsažtuâjain lij samai jõnn miârktõs. 

Ouddpeâmmast päärnaivuiʹm harjtõõlât tobdsted, õõlmtõõttâd da sieʹttet tobddjid. Toobdtääid liâ 

jiõččtobddmõõžž da šiõǥǥ miõlltiõrvâsvuõđ vuâđ. Še päärna matemaattlaž, liikkeemnallšem da 

jeeʹresnallšem õõlmtummuž tääid harjjnâʹvve. Ouddpeâmmast tuʹtǩǩeet pirr åårrai maaiʹlm da tobdstõõđât 

päärna âʹlddpirrõʹsse da âʹlddõhttsažkådda. 

Päärnast lij vuõiggâdvuõtt suu taarbšem tuärjja ouddpeâmmast 

Ouddpeâmmast juâkksast päärnast on vuõiggâdvuõtt mättjummuž, ouddnummuž da pueʹrrjieʹllem tuärjja. 

Päärnže uuʹdet tueʹrj suu individuaalʼlaž taarbi mieʹldd pieʹǩǩen joouk tåimmʼmõõžž. Tuâjjlažkååʹdd tuâjjan 

lij uʹvdded päärnže suu taarbšem tueʹrj suåvlaž tueʹrj maalli veäkka. Päärna tueʹrj vueiʹtet uʹvdded lueʹǯǯjeeʹl 

nuʹt takainalla, lââʹzztumnalla ǥu spesiaal tuäʹrjjen. 

Tueʹrj uuʹdet vueʹlǧǧemsââʹjjen päärna jiijjâs jooukâst, leša taarbšeen tueʹrj vueiʹtet viikkâd čõõđ še 

uʹccjooukâst leʹbe spesiaaljooukâst. Tueʹrj čõõđ viikkmõʹšše vueiʹtte õhttned ouddmiârkkân ouddpeâmm 

spesiaaluʹčteeʹl mättʼtõõzz da konsultaatio, jeeʹresnallšem ouddpeâmmast taarbšem veäʹǩǩneävvai 

âânnmõõžž leʹbe vieʹǩǩtummuž päärna taarbšem vuõʹjjin. Jos päärnaž taarbaš ouddnummuž, mättjummuž da 

pueʹrrjieʹllem tueʹrj vääras mäŋgg tueʹrj maall, koid viiǥǥât čõõđ mieʹrrkõõski leʹbe juätkkjeeʹl, tueʹjjeet 

päärnže suʹnne uʹvddem tueʹrjest pueʹruum leʹbe jiijjâsnallšem tueʹrj tuʹmmstõk leʹbe tuʹmmstõk 

tuäʹrjjkääzzkõõzzin. 

Ouddpeâmm tuâjjlažkååʹdd lââʹssen še huõlteei leʹbe sosiaal- da tiõrvâsvuõtthuõl äʹšštobddi, ouddmiârkkân 

vuäpstõõǥǥ tiõrvâsvuõtthoiʹddjeei leʹbe dåhttar vuäitt tueʹjjeed alttõõzz päärnže suʹnne uʹvddem tueʹrjest 

ouddpeâmmast. Ouddpeâmmast riâššâm tueʹrj vääras ij taarbâž äʹšštobddiciâlkâlm. Õhttsažtuâj sosiaal- da 

tiõrvâsvuõtthuõl kääzzkõõzzi, mâta mainstem- leʹbe tåimmamterapeeuʹti leʹbe psykoloogivuiʹm tueʹjjeet nuʹt, 

što päärnže uʹvddem tuäʹrjj raajjči toolkvâs obbvuõđ. 

Päärna jiijjâs persoonlaž ouddpeâmmplaan leʹbe päärna vasu 

Päärna vasu raajât juâkksiʹžže piârpeiʹvvhååidast da peiʹvvpõõrtâst åårrai päärnže õhttsažtuâjast ouddpeâmm 

tuâjjlažkooʹddin da päärna puärrsivuiʹm. Lââʹssen päärna jurddi âʹlǧǧe väʹldded lokku päärna vasu raajeen. 

Päärna vasu lij õhttsaž plaan tõʹst, mäʹhtt päärna individuaalʼlaž ouddnummuž, mättjummuž da pueʹrrjieʹllem 

viiǥǥât ooudâs. Päärna vasu lij vuäǯǯamnalla nuʹt põʹmmai äʹššǩeʹrjjen ǥu digitaalʼliʹžžen. Õhttsaž 

saǥstõõllmõš lij vääžnai, ǥu päärnže raajât ouddpeâmmplaan. Vasusaǥstõõllmõõžžâst vuäitt taarbšeen 

ââʹnned tuulk, kuäʹss täʹǩǩeet õhttsaž fiʹttjõs päärna aaʹššin. Jõs päärnaž taarbaš ouddnummša, mättjummša 

leʹbe pueʹrrjieʹllma tueʹrj, ǩeeʹrjeet plaan tueʹrj ouddmõõžžâst päärna vasuuʹje. Päärna vasu veäkka tueʹrj čõõđ 

viikkmõõžž da tõn vaaiktemvuõđ vueiʹtet ärvvtõõllâd. Päärna vasu lij peeitast ââʹnnemnallšem äʹššǩeʹrjj. 

Peiʹvvpõõrtâst päärnažjoouk ouddpeâmm uʹčteeʹl vaʹsttad ouddpeâmm pedagooglaž tåimmʼmõõžžâst da 

päärna ouddpeâmmplaan raajjmõõžžâst. Piârpeiʹvvhoiʹddjeei vuäitt äuʹǩǩeed ouddpeâmm uʹčteeʹl 

äʹšštobddmõõžž päärna ouddpeâmmplaan raajjmõõžžâst. 

 

Ouddpeâmm tåimmam-maall da riâššmõš 



Ouddpeâmm taʹrjjeet peiʹvvpõõrtâst, piârpeiʹvvhååidast leʹbe äävouddpeâmman, mâta ouddmiârkkân kruugg- 

da siõrrtåimman. Puärraz da huõlteei vaʹlljee pärnnses suåvlaž nääʹl vuässõõttâd ouddpiõmmu. Kååʹddest lij 

õõlǥtemvuõtt riâššâd ouddpeâmm kåʹddniiʹǩǩi taarbi mieʹldd. Še privaatt kääzzkõspuuʹtʼteei reäʹšše 

ouddpeâmmkääzzkõõzzid. 

Peiʹvvpõõrtin čõõđ viikkâm ouddpeâmm lij joukkmaallsaž. Jooukâst reâugga ouddpeâmmlääʹjj da -asetõõzz 

meâldlânji ouddpeâmm uʹčteeʹl, ouddpeâmm sosionoom da ouddpeâmm päärnaihoiʹddjeei. Peiʹvvpõõrt 

jååʹđteei jååʹđat peiʹvvpõõrt. 

Piârpeiʹvvhåidd lij uʹccjooukâst čõõđ viikkâmnallšem ouddpeâmm. Piârpeiʹvvhååid vueiʹtet riâššâd 

piârpeiʹvvhoiʹddjeei leʹbe päärna dååma leʹbe joukkpiârpeiʹvvhåiddan kueiʹt leʹbe koolm hoiʹddjeei 

õhttsažtuâjast. Piârpeiʹvvhoiʹddjeei vaʹsttad jiijjâs päärnažjooukâs tåimmʼmõõžžâst da piârpeiʹvvhååid 

täävtõõzzlaž tåimmʼmõõžž plaanummuž da čõõđ viikkmõõžž tuärjjad piârpeiʹvvhååid njoonaš. 

Peiʹvvpõõrtâst da piârpeiʹvvhååidast vueiʹtte reâuggad ouddpeâmm spesiaaluʹčteeʹl juʹna jooukin leʹbe jooʹtti 

da konsultõõʹsti tuâjjliʹžžen. Ouddpeâmmast vueiʹtte reâuggad še jeeʹres konsultõõʹsti tuâjjla, mâta 

jânnmaseʹrddemtuâǥǥai päärnaivuiʹm reâuggai ouddpeâmm uʹčteeʹl. Päärnažjooukin vueiʹtte reâuggad še 

vieʹǩǩteei tuâjjlažkååʹdd, mâta ouddpeâmm vieʹǩǩteei. 

Äävouddpeâmmtåimmʼmõõžž riâžžât ouddmiârkkân siõrrâmǩeʹdd- leʹbe kruuggtåimmʼmõššân, kååʹtt lij 

vuäʹpstum da täävtõõzzlaž šõddeemtåimmʼmõš. Äävouddpeâmm vuäitt ââʹnned seʹst ouddmiârkkân åuggan 

åårrmõõžž, siõrid, čeäppõõzz-, musikk- leʹbe liikkeemšõddummuž. Še puärraz da huõlteei vueiʹtte 

vuässõõttâd tåimmʼmõʹšše õõutsââʹjest päärnain. 

Ouddpeâmm vuârrhåidd, koʹst päärnže taʹrjjeet ouddpeâmm še jeäʹǩǩääi, innpoodd da neäʹttel-looppin, 

riâžžât peiʹvvpõõrtâst leʹbe piârpeiʹvvhååidast. Vuârrhååid riâžžât päärnže taarb meâldlaž veiddsõsvuõđâst, 

ǥu puärraz leʹbe jeeʹres huõlteei tuâjastjååttmõš leʹbe mättʼtõõttmõš tõn õõudlde. 

Päärna alttummuš ouddpeâmmast 

Puärraz leʹbe huõlteei âlgg äännad päärna ouddpiõmmu nellj määnpââʹj ooudbeäʹlnn ouddpeâmm taarb. Jos 

ouddpeâmm tarbb šâdd tuâj diõtt, määttain, škooultõõzzâst leʹbe serddmõõžžâst nuuʹbb kådda tuâj leʹbe 

määttai diõtt, jeät-ǥa taarb leäkku vuõittum ooudbeäʹlnn tieʹtted, feʹrttai ouddpeâmmpääiʹǩ äännad 

mââimõõzzâst kueʹhtt neäʹttel ooudbeäʹlnn ǥu päärnaž taarbaš pääiʹǩ. Päärnaž vuäitt vuässõõttâd juʹna kååʹdd 

riâššâm leʹbe privaatt tåimmai puuʹtʼtem ouddpiõmmu. Kååʹdd da privatt tåimmai taʹrjjee neʹttseeidain lââʹzz 

teâđaid ouddpeâmm ooccmõõžž da altteem taarbšeei aaʹššin. 

Jõs päärnaž jäälast kuõiʹt kååʹddest, lij suʹst vuõiggâdvuõtt vuässõõttâd ouddpiõmmu tõin kooʹddin. 

Kõskkäiggsaž suõj kruuggâst åårrai, tuõrvvpääiʹǩ ooccji di čõǩǩeeistatuuzz vuäʹmsteei päärnain lij 

vuõiggâdvuõtt kååʹdd riâššâm ouddpiõmmu, jos huõlteei ouddmiârkkân lij tuâjast, mättʼtââtt leʹbe tõõzz lij 

jeeʹres vaʹstteei mäinn. Ǩirrlaž vueʹjjest leʹbe åårrmõõžži muđoi nuʹt õõlǥteen ouddpeâmm âlgg riâššâd kuõiʹt 

neäʹttel määʹttest. Ouddpeâmm riâššmõõžžâst âlgg pâi smiõttâd päärna pueʹrmõõzz, da ouddpeâmm 

riâššmõõžž âlgg vuâđđõõvvâd päärna taarbi ärvvtõõllmõʹšše. Päärnast lij vuõiggâdvuõtt kååʹdd riâššâm 

ouddpiõmmu, ǥu tuõrvvpäiʹǩǩ lij piârrja da päärnže miõttum. 

Õhttsažtuâjj ouddpeâmm da huõlteeʹji kõõskâst 

Puärrsi leʹbe huõlteeʹji da ouddpeâmm kõskksaž õhttsažtuâjj lij vääžnai päärna obbvälddsaž ouddnummuž, 

mättjummuž da pueʹrrjieʹllem beäʹlnn. Tuâjjlažkååʹdd da puärrsi nuuʹbbeez äärv uʹvddi vuäinnmõš rääjj vuâđ 

pueʹrr õhttsažtuõjju. Naʹddjõsnallšem õhttsažtuâjj vuâđđââvv äärv uʹvddi vuârrvaaiktõʹsse da kuhttu 

peällsiʹžže aktiivlažvuõʹtte ouddmiârkkân juõʹǩǩpeivvsaž kuullmõõžži vaajtummšin. Ouddpeâmm 

tuâjjlažkååʹdd tuâjjan lij kuullâd puärrsid da sij aalǥtõõzzid di taʹrjjeed puärrsid vueiʹtlvažvuõđ vuässõõttâd 

päärna ouddpeâmm plaanummša, čõõđ viikkmõʹšše da ärvvtõõllmõʹšše. Õhttsažtuâjast vääʹldet lokku 

ǩiõllʼlaž da kulttuursaž määŋgnallšemvuõtt di piârrji määŋghämmsažvuõtt. Õhttsažtuâjast äuʹǩǩeet tuulk 

taarbšeen. 



Õhttsažtuâjj lij samai vääžnai tâʹl, ǥu päärnaž alttad ouddpeâmmast, ouddpeâmm äiggsaž seerdain, mâta 

joouk vaajtõõzz poodd, päärna vaajteen ouddpeâmmpääiʹǩ leʹbe ǥu päärnaž alttad vuõssmättʼtõõzz di päärna 

tueʹrj õhttvuõđâst. Õõutsââʹjest puärrsi da ouddpeâmm tuâjjlažkooʹddin smiõttât, mäʹhtt päärna 

ouddnummuž, mättjummuž da pueʹrrjieʹllem vueiʹtet tuõrvvâd pueʹrmõs naaʹlin. Teâđ serddmõš 

ouddpeâmmast puärrsid da puärrsin ouddpiõmmu lij vääžnai. 

Ouddpeâmm da jeeʹres päärnažpiârkääzzkõõzzivuiʹm tueʹjjeem õhttsažtuâjj 

Ouddpeâmmast tueʹjjeet õhttsažtuâj vuäpstõõǥǥ di jeeʹres taarbšem tiõrvâsvuõtthuâl da sosiaalkääzzkõõzzid 

riâššmin õhttsažtuâjjkuõiʹmin. Õhttsažtuâjain tueʹrjet päärna pueʹrrjieʹllem da tõõiǥ še piârri pueʹrrjieʹllem. 

Õhttsažtuâjj tuârvv še laaʹčkles ouddpeâmm riâššmõõžž päärnže. 

Õhttsažtuâj vuäpstõõǥǥin tueʹjjeet jeäʹrben veiddsõs tiõrvâsvuõtt-taʹrǩstummši õhttvuõđâst päärna ååreen 1 

½- da 4-ekksaž. Ouddpeâmm tuâjjlažkååʹdd aʹrvvõs päärna ouddnummšest da pueʹrrjieʹllmest ouddpeâmmast 

siiskjââʹttet veiddsõs tiõrvâsvuõtt-taʹrǩstummša huõlteei ǩeerjlaž miâsttmõõžžin. Õhttsažtuâjj lij vääžnai še 

tâʹl, jõs päärnaž taarbaš tueʹrj ouddpeâmmast. 

Teâđ koʹst päärna vuäitt tobdsted leʹbe jõs teâđ ǩiõttʼtâʹlle ouddmiârkkân päärna tiõrvâsvuõđ leʹbe 

jälstõõttmõõžž, liâ persoonteâđ. Persoonteâđ liâ peeitast ââʹnnemvuâla. Päärna kuõskki teâđai serdd 

vuäpstõõǥǥ da ouddpeâmm kõõsk viiǥǥât čõõđ vuõss-sââʹjest huõlteei ǩeerjlaž miâsttmõõžžin, leša taarb 

mieʹldd teâđaid lij vueiʹtlvaž seʹrdded nuʹt, što tõõzz ij taarbâž leeʹd huõlteeʹji miâsttmõš. Ouddpeâmmlääʹǩǩ 

(540/2018) oudd vuõiggâdvuõđ ouddpeâmm jäʹrjsteei vuäǯǯad sosiaal- da tiõrvâsvuõtthuâl järjsteeʹjin da 

ämmatoummuin vääžnmõs peeitast ââʹnnem teâđaid päärnast ouddpeâmm riâššmõššân da puuʹttummšen di 

tuärjjõõzz ärvvtõõllmõššân nuʹt, što tõõzz ij taarbâž leeʹd huõlteei miâsttmõš. 

Ouddpeâmmast tueʹjjeet õhttsažtuâj vuõssmätt’tõõzzin da vuâđđmätt’tõõzzin, koin täʹǩǩeet päärna 

njueʹbǯǯlõs serddmõš ouddpeâmmast vuõssmätt’tõõzz pääiʹǩ škoouʹle. Vuõssmätt’tõs leʹbe vuõssmätt’tõõzz 

täävtõõzz õʹstti jeeʹres tåimm’mõš lij pukid päärnaid õõlǥteei eeʹǩǩ ouddâl mättjemõõlǥtemvuõđ aalǥ leʹbe 

vuõss-sââʹjest 6-âkksaž päärnaid. Lââʹssen ouddpeâmmast tueʹjjeet õhttsažtuâj ǩeʹrjjpõõrti da jeeʹres 

kulttuurtååim, liikkeemtååim da peälštemstroiʹttlin di jeeʹres ǩiõččmõšõutstõõzzivuiʹm. 

Päärnaž vuäitt altteed kuuʹǩǩuum mättjemõõlǥtemvuõđ ouddâl vuâđđmätt’tõõzz alttummuž, jõs dåhttar leʹbe 

psykoloog ärvvtââll, što päärnaž ij lääʹmesvuõđ leʹbe puõccmõõžž diõtt vueiʹt muđoi piâssâd 

vuâđđmätt’tõʹsse šiõttuum täävtõõzzid. Kuuʹǩǩuum mättjemõõlǥtemvuõđ alttummša õõlǥtet äʹšštobddi 

ciâlkâlm da tõn alttummšest tuʹmmai kåʹdd. Ǥu päärnže lij tueʹjjuum tuʹmmstõk kuuʹǩǩuum 

mättjemõõlǥtemvuõđâst, son vuäitt altteed kuuʹǩǩuum mättjemõõlǥtemvuõđ oudldõʹstti vuõssmättʼtõõzzâst 

4–5- âkksiʹžžen leʹbe kuuʹǩǩuum mättjemõõlǥtemvuõʹtte kuulli vuõssmättʼtõõzz 6-âkksiʹžžen. Huõlteei 

tuʹmmai vuässââtt-a päärnaž kuuʹǩǩuum mättjemõõlǥtemvuõđ oudldõʹstti vuõssmättʼtõʹsse juʹn 5-âkksiʹžžen. 

 

Ouddpeâmm vuäʹpste lääʹjjšiõttummuš da äʹššǩeeʹrj 

Ouddpeâmmlääʹǩǩ (540/2018) da riikksuåvtõõzz asetõs ouddpeâmmast (753/2018) vuäʹpste ouddpeâmm. 

Lääʹjjest šiõtteet päärna vuõiggâdvuõđâst ouddpiõmmu da ouddpeâmmast uʹvddem ouddnummuž, 

mättjummuž da pueʹrrjieʹllem tueʹrjest. Lääʹǩǩ meärtââll ouddpeâmm täävtõõzzid di õõlǥtõõzzid ouddpeâmm 

riâššmõõžžâst da puuʹttummuž, ouddpeâmm plaanummuž da ärvvtõõllmõõžž, tuâjjlažkååʹdd riʹjttjemvuõđ, 

meäʹrtem da rajjâz di tuâjjlažkååʹdd ââʹntemõõlǥtõõzzid kuõskeeʹl. Lââʹssen tuâjjlažkååʹdd lââʹss-

škooultõõzzâst, peeitast âânnmõõžžâst da teâđaivaajtõõllmõõžžâst, ouddpeâmm teâttruõkksest di privaatt 

ouddpeâmmast šiõtteet ouddpeâmmlääʹjjest. 

Ouddpeâmm vuâđđââvv Mätt’tõshalltõõzz raajjmid meersaž ouddpeâmmplaan vuâđaid. Ouddpeâmmplaan 

vuâđ liâ meärrõõzz, koon vuâđald kåʹdd leʹbe kåʹddõhttõs leʹbe privatt ouddpeâmm kääzzkõspuuʹtʼteei rääjj 

pääiklaž ouddpeâmmplaanid. Ouddpeâmm viiǥǥât čõõđ pääiklaž ouddpeâmmplaani mieʹldd. 

 



Lââʹssteâđaid ouddpeâmmast kaaunak ouddmiârkkân mätt’tõshalltõõzz di jälstemkååʹdd neʹttseeidain. 

 

 


